
Для ацэнкі медыйнай выніковасці ўрока можна прымяняць розныя сродкі. 
Напрыклад, пытанні настаўніка вучням ці пытанні вучняў настаўніку аднос- 
на стаўлення да інфармацыі, да розных яе крыніц; заданні па пошуку патрэбнай 
інфармацыі ў інтэрнэце; стварэнне сітуацыі выбару; узаемаацэнка вучнямі выкана- 
ных заданняў па акрэсленых крытэрыях; стварэнне вучнямі невялікіх медыятэкстаў 
і размяшчэнне іх у школьнай газеце; заданняў і сродкаў можа быць многа, але 
галоўная іх задача -  выклікаць зацікаўленасць, абудзіць жаданне да навучання і 
набыцця новых ведаў і кампетэнцый.

Такім чынам, уключэнне медыякультуры, медыяадукацыі ва ўсе ўзроўні сучас- 
най адукацыі -  гэта патрэба часу. А валоданне метадамі і сродкамі яе фарміравання 
дапамагае настаўніку фарміраваць у вучняў крытычны погляд на падзеі, мяняць 
пункт гледжання на звычайныя аб’екты, трэніруе ўменне прапаноўваць большую 
колькасць ідэй у межах дадзенай тэмы, усімі магчымымі спосабамі развівае здоль- 
насць да самаадукацыі, вучыць быць паспяховым.

ІНТЭЛЕКТУАЛЬНАЯ ГУЛЬНЯ “БРЭЙН-РЫНГ” 
ЯК АДНА З ФОРМАЎ АРГАНІЗАЦЫІ АКТЫЎНАЙ 

ПАЗНАВАЛЬНАЙ ДЗЕЙНАСЦІ НАВУЧЭНЦАЎ

У артыкуле прыводзіцца метадычная распрацоўка інтэлектуальнай 
гульні "Брэйн-рынг" на кантрольна-рэфлексійным этапе заняткаў па вучэбнай 
дысцыплінеўстаноў вышэйшай адукацыі "Беларуская мова (прафесійная лексіка) ". 
Аўтарам адзначаецца мэтазгоднасць правядзення гэтай формы арганізацыі наву
чання, якую можна ўдасканальваць, відазмяняць, дапаўняць у  залеж насці ад твор- 
чага патэнцыялу выкладчыка, а таксама мэт і задач, пастаўленых ім.

Адным з метадаў арганізацыі актыўнай пазнавальнай дзейнасці навучэнцаў 
з ’яўляюцца арганізацыйна-мысленчыя гульні. Як вядома, цікавасць да рознага 
віду гульняў уласціва людзям любога ўзросту. Таму добра падрыхтаваная гульня, 
у якой абавязкова прысутнічаюць элементы спаборніцтва, вызначэнне пераможцы, 
заўсёды будзе запатрабаваная.

З ’яўляючыся аматарам інтэлектуальных гульняў, аўтарам некалькі гадоў таму 
было вырашана паспрабаваць увесці адну з іх (“Брэйн-рынг”) у частку кантрольна- 
рэфлексійнага этапу на занятках па дысцыпліне “Беларуская мова (прафесійная 
лексіка)” са студэнтамі дзённай формы атрымання адукацыі УА “Беларускі 
гандлёва-эканамічны ўніверсітэт спажывецкай кааперацыі”. Спроба атрымалася 
ўдалая, пасля чаго гульня “Брэйн-рынг” стала на занятках рэгулярнай (3-4 разы за 
семестр) і пачала актыўна выкарыстоўвацца ў адукацыйным працэсе.

Патлумачыць, наколькі мэтазгодна выкарыстоўваць вышэйзгаданую гульню 
на занятках па розных вучэбных дысцыплінах (у тым ліку і па беларускай мове) 
як ва ўніверсітэтах, так і ў  агульнаадукацыйных школах -  мэта нашай работы. Не 
менш важна вызначыць, які адукацыйны, матывацыйны і выхаваўчы эфект дае гэта 
форма асобасна арыентаванай тэхналогіі навучання. Лічым магчымым падзяліцца 
метадычным вопытам па падрыхтоўцы і правядзенні данай гульні.

На першым, падрыхтоўчым, этапе гульні выкладчыкам падбіраюцца пытанні, 
агучваюцца навучэнцам тэма і мэта гульні, канкрэтызуецца аб’ём вучэбнага матэ- 
рыялу, які будзе выкарыстаны ў “Брэйн-рынгу”.

На другім этапе паведамляюцца ці нагадваюцца агульныя правілы, крытэрыі 
ацэнкі, рэгламент. Так, выкладчыкам задаецца 20 пытанняў абедзвюм камандам, 
кожная з якіх складаецца з трох чалавек. Тая каманда, якая першай дае правільны 
адказ, зарабляе 1 бал. Калі ж каманда адказала памылкова, то ў сапернікаў ёсць 
магчымасць адказаць правільна і зарабіць 0,5 бала. Пры больш цяжкіх пытан- 
нях, адразу на якія адказаць цяжка, даецца час -  адна хвіліна. Калі ўдзельнікі не 
справіліся з пытаннем, то выкладчык звяртаецца па дапамогу да балельшчыкаў -  
астатніх студэнтаў групы. Прадугледжваецца, што калі пытанняў 20, то кожная ка- 
манда тэарэтычна зможа адказаць на палову пытанняў і зарабіць “10”, бо кожны 
атрыманы бал адпавядае ацэнцы, якую выкладчык паставіць кожнаму ўдзельніку 
пасля заканчэння гульні. Практычна такое атрымліваецца не заўсёды. Напрыклад, 
пры падлічванні набраных балаў сума іх можа скласці 6 і 8. Тады ўсім членам той 
ці іншай каманды адпаведна ставяцца адзнакі “6” і “8”. Некаторым можа падацца, 
што адзнакі могуць атрымацца занадта высокія, але, па-першае, “10” зарабляецца 
вельмі рэдка, па-другое, калі б такой умовы не было, то ў студэнтаў не з’явілася б 
жаданне ўдзельнічаць.

На трэцім этапе вызначаецца склад удзельнікаў каманд. Для гэтага загадзя вы- 
кладчыкам рыхтуюцца невялікія, аднаго памеру, карткі з указаннем на іх пэўнай 
лічбы. Лічбы на картках адпавядаюць парадкаваму нумару студэнта ў спісе гру- 
пы. Карткі-нумары студэнтаў, якія адсутнічаюць на момант правядзення гульні, 
адразу адкладаюцца. Астатнія карткі выкладваюцца чыстымі бакамі ўверх, пера- 
мешваюцца. Выкладчыкам выбіраюцца дзве карткі, нумары якіх будуць сведчыць

пра выбраных капітанаў каманд. Затым капітаны самі набіраюць у сваю каманду 
гульцоў: выбіраюць па дзве карткі. Такім чынам, каманды (кожная з трох чалавек) 
сфарміраваны.

На чацвёртым этапе праводзіцца ўласна гульня з падагульненнем атрыма- 
ных ведаў, падводзяцца вынікі, ацэньваюцца ўдзельнікі. Тут важна даць агульную 
і персанальную ацэнку, звярнуць увагу на ўдалыя і слабыя знаходкі пры адказах 
на пытанні. Пажадана прапанаваць студэнтам (гульцам і балельшчыкам) выказаць 
свае ідэі па паляпшэнні правядзення такой формы заняткаў.

Прапаноўваецца ўзор аднаго “Брэйн-рынга” па тэме “Функцыянаванне бела
рускай мовы ва ўмовах білінгвізму”. Пытанні падрыхтаваны на веданне ўласна ву- 
чэбнага матэрыялу (крыніцай якога абраны вучэбны дапаможнік К.Р. Федарцовай 
[1, с. 103-124]); на лагічнае мысленне; хуткасць рэакцыі.

Пытанне 1. Прыгадайце расійскі музычны гурт, назва якога ўскосна звязана з 
тэрмінам “двухмоўе”. Адказ: “Бі -2” -  білінгвізм, двухмоўе.

Пытанне 2. Працягніце выказванне В.Ю. Розенцвейга: “Няма двухмоўя без 
...”. Адказ: інтэрферэнцыі.

Пытанне 3. Што негатыўнага адбываецца ў выніку моўнай інтэрферэнцыі? 
Адказ: парушаюцца літаратурныя нормы.

Пытанне 4. Якое слова найбольш падыходзіць да азначэння “літаратурная 
мова”: унармаваная, рэфармаваная, складаная? Адказ: унармаваная.

Пытанне 5. За што адказваюць сінтаксічныя нормы? Адказ: за правільную 
будову словазлучэнняў і сказаў.

Пытанне 6. Перад якімі зычнымі гукамі адбываецца дзеканне і цеканне? А д
каз: перад [в’], [м’].

Пытанне 7. Як называецца гук [ г ]  які характэрны рускай мове? Адказ: вы- 
бухны.

Пытанне 8. Чаму ў слове “ўдвух” адсутнічае прыстаўны гук [в]? Адказ: перад 
прыставачным у  зычны [в] не прыстаўляецца.

Пытанне 9. Перакладзіце з рускай мовы на беларускую слова “чёлн”. Адказ: 
човен.

Пытанне 10. Перакладзіце з рускай мовы на беларускую слова “Пасха”. Ад- 
каз: Вялікдзень.

Пытанне 11. Перакладзіце з беларускай мовы на рускую выраз “У канюшыне 
весела стракаталі конікі”. Адказ: В клевере весело стрекотали кузнечики.

Пытанне 12. Перакладзіце з рускай мовы на беларускую сказ “На железно
дорожной станции торговали подсолнечным маслом и тыквенными семечками”. 
Адказ: На чыгуначнай станцыі гандлявалі алеем і гарбузікамі.

Пытанне 13. Знайдзіце трэцяе лішняе з раду слоў (журавіны, ажыны, 
дзьмухаўцы) і растлумачце. Адказ: дзьмухаўцы, паколькі гэта назва кветкі і можа 
выкарыстоўвацца як у адзіночным ліку, так і ў  множным. Астатнія словы -  назвы 
ягад і з ’яўляюцца множналікавымі назоўнікамі.

Пытанне 14. Утварыце форму роднага склону адзіночнага ліку назоўніка 
“дуб”. Адказ: дуба 'дрэва', дубу 'матэрыял'.

Пытанне 15. Утварыце ступені параўнання ад прыметнікаў “лысы” і “сляпы”. 
Адказ: нельга ўтварыць.

Пытанне 16. Утварыце форму творнага склону лічэбніка “пяцьдзясят восем”. 
Адказ: пяццюдзесяццю васьмю.

Пытанне 17. Перакладзіце з рускай мовы на беларускую слова “выступаю
щий”. Адказ: які выступае, выступоўца, дакладчык, аратар.

Пытанне 18. Перакладзіце з рускай мовы на беларускую словазлучэнне “три 
старинных города”. Адказ: тры старажытныя гарады.

Пытанне 19. Выпраўце памылкі ў сказе “Белы гусь хадзіў па лужынам”. Ад- 
каз: Белая гусь хадзіла па лужынах.

Пытанне 20. Скажыце па-руску, з якіх кветак складзены веснавы букет: букет 
з бэзу, язміну і шыпшыны. Адказ: букет из сирени, жасмина и шиповника.

Выкладчык, практыкуючы гэту форму арганізацыі навучання менавіта на 
кантрольна-рэфлексійным этапе, дае магчымасць студэнтам зразумець іх прабелы 
ў вывучаным матэрыяле. Напачатку некаторыя пытанні, складзеныя для “Брэйн- 
рынга”, многім падаюцца цяжкімі, аднак пасля агучвання правільных адказаў сту- 
дэнты разумеюць іх лёгкасць і відавочнасць. Пасля ж гульні ў  многіх навучэнцаў 
узнікае жаданне ліквідаваць свае прабелы па тэме.

Пры вывучэнні іншай тэмы, па якой таксама плануецца правядзенне “Брэйн- 
рынга”, студэнты будуць больш уважлівыя на занятках і падчас падрыхтоўкі дома, 
засяроджваючы ўвагу нават на дробязях. Так ажыццяўляецца адукацыйны і матыва- 
цыйны эфект творчага падыходу выкладчыка да правядзення заняткаў. Выхаваўчы 
момант заключаецца: 1) ва ўменні слухаць адзін аднаго і вучыцца працаваць у ка- 
мандзе; 2) ва ўменні рабіць правільны выбар з некалькіх варыянтаў; 3) у павышэнні 
сваёй самаацэнкі (часам нечакана правільныя адказы даюць слабыя студэнты, 
напр.: пра гурт “Бі-2” ці пра адсутнасць ступеняў параўнання прыметнікаў “сляпы” 
і “лысы”); 4) ва ўзаемадапамозе, калі на этапе выніковага ацэньвання каманда-пера- 
можца дзеліцца балам(і) з камандай сапернікаў, каб падняць іх ацэнку.

Творчая атмасфера, створаная выкладчыкам сумесна са студэнтамі падчас 
правядзення гульні, пераконвае ў мэтазгоднасці актыўнага выкарыстання метаду 
арганізацыйна-мысленчых гульняў і яго розных формаў рэалізацыі. Усё залежыць 
ад творчага патэнцыялу выкладчыка, яго жадання і ўмення пераўтварыць тэорыю 
ў запамінальную практыку.

Такім чынам, каб зацікавіць навучэнцаў вучэбнай дысцыплінай і сфарміраваць 
у іх унутраную матывацыю да вучэбнай дзейнасці, выкладчыку неабходна самому 
быць заўсёды ў творчым пошуку, займацца самаадукацыяй і знаходзіць у звычай- 
ным дыдактычным матэрыяле нестандартныя інавацыйныя праявы. Пры гэтым 
важна стаць для навучэнцаў сапраўдным настаўнікам, дарадцам і ў  залежнасці 
ад аўдыторыі, з якой працуе выкладчык, выбраць найлепшую адукацыйную 
тэхналогію, метад і формы арганізацыі навучання.

